
Útdráttur 

 

Samúel Eggertsson (1864-1949) var skrautskrifari, teiknari, kortagerðarmaður, 

vísindamaður og barnakennari við upphaf tuttugustu aldar. Hann ólst upp hjá fátækri 

fjölskyldu á Rauðasandi og hafði lítil sem engin tækifæri til menntunar. Hann gerði sér þó 

ávalt grein fyrir mikilvægi menntunar og þekkingar sem endurspeglast í verkum hans. 

Hann var sjálfmenntaður að öllu leyti, fyrir utan þau tvö ár sem hann gekk í 

Búnaðarskólann í Ólafsdal, en var þó sérfræðingur á hinum ýmsu sviðum, en meðal 

nokkurra mætti nefna sögu Íslands, veðurfræði, stjörnufræði og landafræði. Samúel flutti 

til Reykjavíkur 1909 og sinnti hann þá ýmsum störfum ásamt því að kenna. Hann gaf út 

eigin póstkort, teiknaði Íslandskort til notkunar í skólum og gaf út bókina Saga Íslands árið 

1930. Í ritgerðinni verður skoðað hvernig samtími Samúels hafði áhrif á hann og verður 

leitt í ljós að bæði sjálfstæðisbarátta Íslendinga og vísindahyggja nítjándu aldar mótuðu 

mjög verk Samúels og framsetningu hans á þeim. Nær öll verk hans miða að því að fræða 

þann sem þau skoðar ásamt því að stuðla að sterkari sjálfsmynd Íslendinga. Í ritgerðinni 

verður rýnt í lífshlaup Samúels, samtími hans skoðaður ásamt örlitlu ágripi um kortasögu 

og tilgang korta og að lokum eru verk hans greind. Stuðst er við ýmsar greinar skrifaðar 

ýmist af samtímamönnum Samúels um hann eða greinar eftir hann sjálfan, ásamt bókum 

um samtíma hans og kortagerð. Einnig var viðtal tekið við barnabarn Samúels til að dýpka 

sjónarhornið á ævi hans.

Inngangur 

 

Kort og kortagerð hafa ætíð heillað mig. Mér hefur alltaf fundist merkilegt hvað þau 

geyma miklar upplýsingar á myndrænan hátt. Í þeim koma saman upplýsingar, landafræði, 

teikningar og saga. Kort geta sagt okkur sögu, sögu um land eða þjóð eða jafnvel bara 

ævintýri. Þau geta bæði frætt okkur og kveikt á ímyndunaraflinu. Kort geta gefið 

tilfinningu fyrir stað sem er í órafjarlægð eða stað sem jafnvel er ekki til. Það er kannski 

þaðan sem áhugi minn á kortum kemur, en sem barn var ég sólgin í ævintýrabækur sem 

gerðust í öðrum heimum og þótti mér nauðsynlegt að kort fylgdi með. Þannig varð 

heimurinn raunverulegri um leið og ég gat staðsett mig í honum, en í því hefur mikilvægi 

korta einmitt falist í gegnum tíðina: að staðsetja sig í heiminum.  

En það eru ekki bara kortin sjálf sem mér finnast heillandi. Það er líka maðurinn á 

bak við kortin. Ég hef velt því fyrir mér hvernig fólk hafi eiginlega farið að því að teikna 

þessi gífurlega nákvæmu kort sem eru stútfull af smáatriðum. Það eru ekki bara 

teikningarnar, heldur líka upplýsingarnar sem kortin geyma, hólar og hæðir og ekki síður 

nöfnin á öllum þessum hólum og hæðum. Ég sé fyrir mér kortagerðarmann sem gengið 

hefur heims- og landshorna á milli ásamt aðstoðarmanni og mælt fjöll og firnindi fram að 

sólarlagi. Að kvöldi til hripar hann niður mælingar sínar og hefst strax handa við 

teikningar. Með tilkomu gervihnatta og annarra fyrirbæra eins og Google Maps hefur 

hlutverk korta og kortagerðarmannsins gjörbreyst og þessi rómantíska hugmynd mín um 

kortagerðarmanninn er svo gott sem dauð.  

Ég kynntist kortagerðarmanninum, skrautskrifaranum og kennaranum Samúel 

Eggertssyni fyrir rúmu ári síðan þegar ég starfaði hjá Stofnun Árna Magnússonar í 

íslenskum fræðum. Kort af syðsta kjálka Vestfjarða prýddi forsíðu á bæklingi sem ég vann 

með og þótti mér strax teikingin og handbragðið áhugavert og fallegt. [Mynd 1] Ég kynnti 

mér hann aðeins og hélt að hann hefði einungis verið kortagerðarmaður. Ári síðar var ég 

aftur í sumarstarfi hjá Stofnun Árna Magnússonar. Í einhverju hádegishléinu þar sem ég 

var að fá mér kaffi á Þjóðminjasafninu rakst ég á nokkur póstkort og fannst ég kannast við 

stílinn. Samúel teiknaði stafi á svo sérstakan hátt að þegar ég sá póstkortið Ár Íslands 

[Mynd 2] var ég ekki í nokkrum vafa um að maðurinn á bak við það væri hinn sami og 

hafði teiknað kortin sem ég dáðist að ári áður. Teikningarnar voru eins konar sneiðmyndir 

af landinu gerðar til að varpa fram upplýsingum um land og þjóð. Ég sá að það var miklu  

meira varið í Samúel en ég hafði áður gert mér grein fyrir. Í honum mættust 

kortagerðarmaður, teiknari og fræðari. Það sem einkennir verk Samúels er að Ísland er 

nánast alltaf í forgrunni. Hvort heldur það eru útlínur landsins, náttúran eða saga 

þjóðarinnar. 

Frægasta verk Samúels er eflaust veggspjaldið af Hallgrími Péturssyni [Mynd 3] 

sem til var á mörgum heimilum. Ég mun þó ekki fjalla um það hér þar sem ég vil afmarka 

efni ritgerðarinnar við birtingamyndir Samúels af Íslandi. Fyrst fjalla ég um ævi Samúels 

og kem inn á þætti í lífi hans sem ég tel vera mikilvægt að þekkja þegar verk hans eru 

skoðuð. Í öðrum kafla ræði ég gerð landakorta í heiminum og hvernig þau geta einnig verið 

táknmyndir. Þá skoða ég landakort Samúels af Íslandi og leiði þannig inn í næsta kafla þar 

sem ég skoða aðrar birtingamyndir hans af landinu. Þar verður Samúel settur í samhengi 

við aðra samtímamenn sína sem einnig voru vísinda- og fræðimenn ásamt því að vera 

listamenn, en Samúel beitti oft vísindalegri nálgun í teikningum sínum. Póstkort eða 

„brjefspjöld“ Samúels verða skoðuð og í framhaldi af því verður fjallað um ritið Saga 

Íslands en þar má sjá vísindalega nálgun hans og framsetningu á sögu þjóðarinnar. Að 

lokum mun ég fjalla um áhuga Samúels á landnámsöldinni. 

1. Lífshlaup Samúels 

Samúel Eggertsson fæddist í Melanesi á Rauðasandi 1864. Hann var sonur Eggerts 

Jochumssonar frá Skógum í Þorskafirði og fyrri konu hans Guðbjargar Ólafsdóttur, en 

Eggert var bróðir Matthíasar Jochumssonar skálds.1 Ætternið leynir sér ekki því Samúel 

var ekki síður fróðleiks- og menningarfús en faðir hans og föðurbróðir. Segir Dóra 

Jónsdóttir dótturdóttir hans eftirfarandi um þekkingarþorsta afa síns: 

Þetta er náttúrulega maður sem frá því hann var lítill drengur langaði til að 
læra en hafði enga aðstöðu til þess. Það var bóndi á næsta bæ sem var vel 
stæður og gat ráðið til sín kennara til að kenna sínum börnum. Hann fór 
þangað og talaði við bóndann og kennarann til að vita hvort hann gæti fengið 
að njóta einhverrar kennslu. Hann var náttúrulega spurður út úr hvað hann 
ætti … Hann átti eina kind með lambi og hann mátti koma og borga með 
kindinni sinni og lambinu. Ég held að hann hafi fengið þrjár vikur í nám út á 
það. Svo þetta var oft barningur.2 

Hann var þekktur skrautskrifari og ætla má að hæfileikann til skrautskriftar hafi Samúel 

hlotið í arf frá föður sínum en um Eggert er sagt að hann hafi verið „listaskrifari“.3 Samúel 

ólst þó ekki upp hjá foreldrum sínum, en ársgamall var hann settur í fóstur að 

Munaðstungu í Reykhólasveit hjá Brandi Árnasyni og Sigríði systurdóttur Jochums 

Jochumssonar, afa Samúels. Hann var afar hæfileikaríkur og byrjaði ungur að teikna en í 

nær öllum skrifum sem ég hef komist yfir um Samúel er minnst á það hve „drátthagur“ 

hann var. Náttúran stóð honum ávalt nærri og mikilfenglegt landslag Íslands snart við 

honum. Þannig lýsir hann ferð sinni að Reykhólum tíu ára gamall: 

 –  Og gleymum ekki svo öllum eyjaklasanum, sem setur sinn stimpil á allan 
Breiðafjörð, en nýtur sín ekki fyrr en komið er upp í Hyrnurnar á fjallinu bak 
við nesið, sem Reykhólar standa á. Þá greiðist allt í sundur fyrir fótum 
manns eins og landabrjef eða málverk. – Þetta útsýni hlýtur öllum að verða 
ógleymanlegt, sem sjá það í fyrsta sinni í hreinu loftslagi.4 

Ekki fer á milli mála að þarna er maður sem hugsaði myndrænt.  

Nálægðin við náttúruna og uppeldi á fátæku heimili voru hans skóli í æsku en 

Samúel hlaut ekki skólamenntun fyrr en hann var orðinn 23 ára, þegar hann gekk í 

                                                
1 Dóra Jónsdóttir, „Kortagerðamaðurinn Samúel Eggertsson“, Lesbók Morgunblaðsins, 1. júlí 2000, bls. 4-5. 

2 Dóra Jónsdóttir, viðtal tekið af höfundi, 7. nóvember 2013, bls. 1-2. 

3 Höfundur ókunnur, „Samúel Eggertsson og Marta E. Sigurðardóttir“, Óðinn, 28. árg., 1-6. tölublað, 1932, 
bls. 32-33. 

4 Samúel Eggertsson, „Nokkur orð um Reykhóla“, Hlín, 25. árg., 1. tölublað, bls. 83-88. 

bændaskólann í Ólafsdal í tvö ár. Þar lærði hann meðal annars teikningu og landmælingar 

sem áttu eftir að nýtast vel síðar meir. 5 Að öðru leyti var hann sjálflærður í öllu sem hann 

tók sér fyrir hendur, hvort heldur það væri teikning, skrautskrift, landa- eða stjörnufræði.6 

Samúel kvæntist Mörtu Elísabetu Stefánsdóttur árið 1882 og saman áttu þau þrjú 

börn; Helga, sem lést ungur að aldri, Halldóru og Jóhönnu Margréti (sem er móðir Dóru 

viðmælanda míns). Að námi loknu starfaði hann við jarðræktarstörf í fimm ár í 

Barðarstranda- og Flateyjarhreppum. Þau hjónin bjuggu í níu ár á Stökkum á Rauðasandi 

og vann Samúel að miklum jarðbótum þar, hreinsaði tún sem mikil skriða hafði fallið á og 

smíðaði stokk til að leiða vatn úr lítilli lind ofan af fjalli. Auðséð er að hann var 

úrræðagóður maður.7 Eftir að hafa sagt upp leigu sinni að Stökkum bjó hann á Kollsvík  

um fjögurra ára skeið og starfaði þar við sjóróðra og barnakennslu.8 Kennslan var 

viðloðandi allt hans líf, en hann stundaði barnakennslu á veturna í samfleytt 42 ár, eða til 

ársins 1935. 9 Þörf Samúels til að mennta og fræða aðra var ætíð mikil. Þar sem hann hafði 

einungis notið skólagöngu í tvö ár var mikilvægi menntunar honum ljós. Þörf hans til að 

fræða aðra birtist þó ekki einungis í hinum langa kennsluferli  heldur einnig í verkum og í 

teikningum,  má með sanni segja að það sé hinn rauði þráður í ævistarfi hans. Mætti þar 

sérstaklega nefna ritið Saga Íslands og hin ýmsu myndskreyttu póstkort sem hann gaf út. 

Kennaraeðlið er því nauðsynlegt að hafa til hliðsjónar þegar verk hans eru skoðuð, en 

nánar verður fjallað um það síðar.  

Árið 1903 flutti Samúel til Ísafjarðar þar sem hann hóf störf í apóteki staðarins. 

Hafði Davíð Scheving héraðslæknir ráðið hann sérstaklega vegna skrautskriftarhæfileka 

hans, en hlutverk Samúels var að skrifa á miðana sem fóru á lyfjaglösin. Hann sinnti einnig 

lyfjaafhendingu og hefur Dóra dótturdóttir hans orð á því að honum hafi ætíð verið treyst 

til ábyrgðarhlutverka því að hann var sérlega passasamur og nákvæmur.10  

 

 
                                                
5 Ingibjörg Þorgeirsdóttir, „Dánarminning: Samúel Eggertsson“, Tíminn, 70. árg., 01.04.1949, bls. 3 og 7. 

6 Dóra Jónsdóttir, viðtal tekið af höfundi, bls. 8. 

7 Dóra Jónsdóttir, viðtal tekið af höfundi, bls. 7. 

8 Höfundur ókunnugur, „Samúel Eggertsson og Marta E. Stefánsdóttir“, bls. 33. 

9 Þorsteinn Konráðsson, „Samúel Eggertsson áttræður“, Morgunblaðið, 25.05.1944, bls. 8. 
10 Dóra Jónsdóttir, viðtal tekið af höfundi, bls. 2. 

Árið 1909 flutti Samúel til Reykjavíkur ásamt fjölskyldu sinni. Upphaflega erindi 

þeirra til Reykjavíkur var að leita til læknis þar sem Marta, kona hans, hafði fengið 

alvarlega blóðeitrun. Á meðan dvölinni stóð fundu þau fyrir tilviljun litla íbúð með stóru 

herbergi. Samúel ákvað að setja þar upp barnaskóla. Var það Barnaskóli Samúels sem var 

starfræktur í hartnær þrjátíu ár.11  

 Líf Samúels tók miklum stakkaskiptum eftir flutningana til Reykjavíkur. Ásamt því 

að kenna sinnti hann ýmsu störfum, en hann starfaði meðal annars hjá Veðurstofu Íslands 

fyrstu fimm árin sem hún var starfrækt. Á árunum 1909-1919 sinnti hann landmælingum á 

sumrin. Hann var einnig fenginn til að gera kort af öllum bæjarstæðum landsins með 300 

íbúum eða fleiri. Á þeim tíma gerði hann meðal annars kort af Reykjavík, [Mynd 4] en á 

því má sjá hina auðþekkjanlegu skrautskrift sem einkennir fleiri kort hans. Það var einnig á 

þessum árum sem hann hóf útgáfu á eigin póstkortum. Hann gerði landsuppdrátt af Íslandi 

1928 sem hugsaður var fyrir skólastofur og gaf út ritið Sögu Íslands árið 1930. Samúel lést 

árið 1949.12  

 

 

 

 

 

 

 

 

 

 

 

 

 

                                                
11 Dóra Jónsdóttir, viðtal tekið af höfundi, bls. 3-4.  

12 12 Ingibjörg Þorgeirsdóttir, „Dánarminning: Samúel Eggertsson“, bls. 3 og 7. 

2. Kortagerð 

„Hvað er það sem gerir þjóð að þjóð, Íslendinga að Íslendingum?“ er spurning sem ég 

ímynda mér að margir hafi velt fyrir sér í gegnum tíðina, sérstaklega á þeim tíma þegar 

Íslendingar reyndu að losna undan stjórn Dana og verða sjálfstæð þjóð. Ég ímynda mér að 

Samúel Eggertsson hefði svarað spurningunni á þann veg að það væri saga og uppruni 

þjóðarinnar, tungumálið og síðast en ekki síst landið sjálft og birtingarmynd þess, m.a. í 

formi landakorta, en verk hans einkenndust af öllum þessum þáttum. Áður en við skoðum 

verkin sjálf langar mig að fjalla stuttlega um sögu korta og hvernig kort getur bæði verið 

notað vegna landfræðilegra upplýsinga og sem táknmynd eða sameiningartákn fyrir þjóð, 

en ég mun sýna fram á að Samúel notaði útlínur Íslands á báða vegu.  

 

2.1 Um kortagerð í heiminum 

Kortagerð hefur fylgt mannkyninu frá örófi alda. Í sinni hreinustu mynd er kort mynd af 

heiminum, samsett af grafískum táknum sem tákna umhverfið og fylgir þeim oftar en ekki 

lykill til að lesa úr táknunum.13 Ekki eru til neinar heimildir um fyrsta kortið en víst er að 

frá öndverðu hefur maðurinn ferðast frá stað a til b. Bendir allt til þess að sjálfstæð þróun 

korta hafi átt sér stað í öllum heimshornum fyrir árþúsunum síðan, fyrir tíma ritaðs máls og 

áður en maðurinn gerði sér grein fyrir víðfemi veraldarinnar.14 Hlutverk korta snýst ekki 

bara um að vísa fólki frá einum stað til annars, heldur einnig að staðsetja sig og setja sig í 

samhengi við umheiminn. Kortið verður þannig í raun eitt af grunnsamskiptatólum 

mannkynsins.15 

Allt frá því að menn komust að því að jörðin væri hnöttótt16 hefur helsta vandamál 

kortagerðarmanna legið fyrir, en það er  hægara sagt en gert að kortleggja jörðina rétt. 

Hvernig á að gera hnöttótt yfirborð jarðarinnar að flatri teikningu án þess að eitthvað 

skekkist? Þetta hefur stundum verið kallar „appelsínubarkar vandamáið“ því auðvelt er að 

ímynda sér að prófa að taka börkin utan af appelsínu í heilu lagi og reyna að fletja hann út, 

                                                
13 John Noble Wilford, The Mapmakers – The Story of the Great Pioneers in Cartography from Antiquity to          
the Space Age, Vintage Books Edition gaf út, New York, 1982, bls. 13. 

14 John Noble Wilford, The Mapmakers, bls. 7. 

15 John Noble Wilford, The Mapmakers, bls. 13. 

16 John Noble Wilford, The Mapmakers, bls. 17. 

en það er ekki hægt nema með því að skera börkinn eða þrýsta honum saman.17 Sjálfri 

hefur mér fundist fyndið að ímynda mér að fletta húðinni utan af manneskju, fletja hana út 

og teikna eftir útlínunum og kalla það rétta birtingu af manneskjunni. Þetta hljómar ekki 

sérlega geðfellt en mér finnst það hjálpa mér við að átta mig á hversu bjöguð heimsmyndin 

verður þegar hún er flött út.  

Ein þekktasta lausnin við þessum vanda er Merkator-vörpunin sem kom fyrst fram 

á sjónarsvið 1569 sem hugarsmíð kortagerðarmannsins Geradus Mercators (1512-1592). 

Vörpunin er hornrétt og var hugsuð sem kort fyrir siglingaleiðir, þannig var hægt að draga 

línur með reglustiku og ákvarða beinustu leiðir. Vörpunin átti eftir að festa sig í sessi og 

var notuð langt fram á tuttugustu öld. Kortið er hins vegar gallað að því leyti að flatarmál 

landa er gjörsamlega misvísandi. Bjögunin á kortinu eykst eftir því sem nær dregur 

pólunum og gerir það að verkum að Grænland virðist vera á stærð við Suður-Ameríku sem 

í raun er níu sinnum stærri.18 Mercator-vöpun virkar ágætlega fyrir sjómenn en gefur ranga 

heimssýn. Til eru ýmsar aðrar kortavarpanir, sem allar eru réttar á sinn hátt en að sama 

skapi jafn „rangar“, þar sem aldrei verður komist fram hjá bjögun.19 Það hefur vakið 

athygli mína, að oft þegar Samúel teiknar landsvæði sem nær yfir stærra svæði en Ísland, 

teiknar hann hnött og löndin inn á hann í stað þess að fletja út landið með Merkator-

vörpuninni. [Mynd 5] Það gæti verið að Samúel hafi kosið að teikna inn á hnöttinn vegna 

annmarka vörpunarinnar. Önnur skýring á þessu er að honum gæti hafa fundist staða 

Íslands á hnettinum svo einstök að hann vildi draga hana fram, eða jafnvel blanda af hvoru 

tveggja. Í ritinu Saga Íslands kemur fram draumkennd sýn Samúels á staðsetningu Íslands 

á hnettinum. Þannig lýsir hann einu korta sinna: 

Flugmaðurinn, – teiknarinn, – velur sér stöðu 500 km. vestur frá Íslandi, hátt 
í lofti og horfir í norðurátt – sér hann þá í 1000 km. firð Ísland uppi við 
heimsskautsbaug í norðurhöfum. – þar blasir drottning hafsins – fósturjörð 
vor– hrein og tignarleg við augum  og endurvarpar árlega himnesku 
geislaflóði miðnætursólarinnar yfir láð og lög. 

Sama hversu „rétt“ kort er samkvæmt mælingum verður það aldrei alveg rétt vegna 

þessarar bjögunnar. Kort er því aldrei heimurinn sjálfur, frekar táknmynd hans. „The map 

is not the territory“ eða „Kortið er ekki landsvæðið“ er þekkt tilvitnun eftir hinn pólsk- 

                                                
17 Turchi, Peter, Maps of the Imagination: The Writer as Cartographer, Trinity University Press gaf út, San 
Antonio, Texas, 2004, 74. 

18 Turchi, Peter, Maps of the Imagination: The Writer as Cartographer, 74-5. 

19 John Noble Wilford, The Mapmakers, bls. 80. 

ameríska vísindamann og heimspeking Alfred Korzybski (1879-1950) og vísar einmitt til 

þess.20 Kortið er einungis mynd af landsvæði. Hægt er að bera þetta saman við málverk 

René Magritte, Svik myndanna, sem sýnir mynd af pípu en undir undir pípunni stendur 

setningin „Þetta er ekki pípa“.  Merkingin er einfaldlega sú að þetta sé ekki pípa, heldur 

mynd eða tákn fyrir pípu.21 Ekki er hægt að taka pípuna, setja tóbak í hana og reykja, eins 

er kort ekki heimurinn heldur mynd af heiminum.  

 Kort af landi verður þannig táknmynd landsins og tákn fyrir þjóðina. Ágúst 

Böðvarsson segir í bók sinni Landmælingar og kortagerð Dana á Íslandi – Upphaf 

landmælinga á Íslandi eftirfarandi um hlutverk korta fyrir þjóðir: „Góð landakort eru á 

fjölmargan hátt grundvöllur menningar- og atvinnulífs hverrar þjóðar. Þau eru undirstaða 

þekkingar á landinu, lögun, landslagi, náttúrufari og gæðum þess […]“.22 Er leið á seinni 

hluta nítjándu aldar voru landakort og landfræðileg þekking á eigin landi eitt af vopnum 

þjóðernissinna, tól til að sameina þjóð. Var þetta mjög sterkt víða um heim, meðal annars í 

Bandaríkjunum.23 Því er auðvelt að draga þá ályktun að gerð Íslandskorta hafi verið 

ákveðinn hluti af sjálfstæðisbaráttu Íslendinga. Teikningar Samúels bera það sannarlega 

með sér að vera fullar af þjóðernishyggju sem var í takt við tíðarandann. Hann nýtti sér 

þennan miðil til að taka þátt í sjálfstæðisbaráttunni og var gerð landakorts hans af Íslandi 

hugsanlega liður í því.  

Benedict Anderson heldur einnig fram áhugaverðri kenningu um kort af landi sem 

lógó eða merki, „map-as-logo“. Má rekja það til nýlendutímabilsins, en þá lituðu 

nýlenduherrar sín eigin lönd og nýlendur sínar eftir útlínum landanna á kortum. Löndin 

urðu þannig eins og hluti af púsluspili heimsins og hvert land einstakt.  Með þessu var 

hægt að aðgreina lönd hvert frá öðru og jafnvel taka þau úr púsluspilinu. Útlínur urðu þá 

oft að einskonar tákni eða lógói sem hægt var að nota á ýmsa vegu, til dæmis á veggspjöld, 

                                                
20 Rex Steven Sikes, „The Map Is Not The Territory“, Idea Seminars, sótt af slóðinni http://idea-
seminars.com/articles/map.htm 15. nóvember 2013. 

21 Joshua Katcher, „The Threachery of Images“, The Discerning Brute, 15.04.2011, sótt af slóðinni 
http://www.thediscerningbrute.com/2011/04/15/the-treachery-of-images/ 15. nóvember 2013.  

22 Ágúst Böðvarsson, Landmælingar og kortagerð Dana á Íslandi – Upphaf Landmælinga á Íslandi, 
Landmælingar Íslands gáfu út, Reykjavík, 1996, bls. 11. 

23 Susan Schulten, The Geographical Imagination in America, 1880-1950, The University of Chicago Press 
gaf út, 2001, bls. 51.  

opinber innsigli, bréfsefni, tímarit og svo framvegis.24 Útlínur landsins verða að „heima“ 

og stendur fyrir það sem þegnar landsins eiga sameiginlegt.25 Varð þetta oft að sterku 

sameiningartákni fyrir þjóðernissinna sem börðust gegn nýlenduherrum sínum. 

 

2.2 Útlínur Íslands 

Það virðist vera afar mikilvægt fyrir þjóðir að eiga sitt eigið landakort, eða einhvers konar 

myndræna framsetningu af landinu til að tengja sig við og virðist þetta vera mjög sterkt í 

Íslendingum. Útlínur Íslands hafa lengi verið stór hluti af þjóðarímyndinni og eru það enn í 

dag. Ef ég myndi bregða mér í túristaverslun fyndi ég ógrynnin öll af vörum þar sem 

Íslands-lógóið kemur fyrir. Hönnuðir hafa einnig unnið með útlínur landsins síðastliðin ár 

og sé stiklað á stóru mætti þar nefna borðtusku með Íslandsteikningu eftir Siggu Heimis, 

Klakann, klakabox eftir Óðinn Bolla, hitaplattann Heitt/kalt eftir Stefán Pétur Sólveigarson 

og veggklukku eftir Krista Design.  

Útlínur landsins birtust fyrst um 1000 e. Kr á Engilsaxneska heimskortinu í British 

Library. Það var þó ekki fyrr en á 16. öld á korti Guðbrands Þorlákssonar að þær fóru að 

líkjast eitthvað því sem við köllum Ísland í dag. Fram að því höfðu hugmyndir og 

teikningar kortagerðarmanna verið óljósar og mismunandi.26 Segir Einar Sigurðsson 

landsbókavörður eftirfarandi um hin fornu Íslandskort: 

„Í sögulegu ljósi eru hin gömlu landakort mikilvæg fyrir Ísland því að  
kortin eru til vitnis um það hvernig lítil og norðlæg þjóð varð hluti af  
heimsmyndinni. Kortin styrktu vitneskjuna um tilvist lands og þjóðar  
langt í norðri, fjarri  hinni mið-evrópsku menningu fyrri tíma, og stuðluðu 
þannig að því að Íslendingar nytu viðurkenningar sem sérstök þjóð með 
eigin tungu og menningu.“27  

 Oftast er talað um Guðbrand Þorláksson (1541-1627) og Björn Gunnlaugsson 

(1788-1876) sem „mestu kortagerðamenn Íslands á fyrri tíð“ þótt á milli þeirra hafi liðið 

                                                
24 Benedict Andersen, „Census, Map, Museum“, Imagined Communities, Verso gaf út, London, 2006, bls. 
179. 

25 Susan Schulten, The Geographical Imagination in America 1880-1950, bls. 19. 

26 Haraldur Sigurðsson, Forn Íslandskort – Exploring Old Landscapes, Landsbókasafn Íslands – 
Háskólabókasafn gaf út, Reykjavík, 2000, bls. 6.   

27 Einar Sigurðsson, „Aðfaraorð“, ritstjórn: Emilía Sigmarsdóttir, Jökull Sævarsson, Mark Cohagen, Forn 
Íslandskort - Exploring Old Landscapes, Parts of the puzzle, Landið tekur á sig mynd. Landsbókasafn Íslands 
– Háskólabókasafn gaf út, 2000, bls. 4. 

250 ár. Báðir voru þeir frumkvöðlar í kortagerð og báðir sáu þeir kort sín koma út á prenti 

sem var ekki sjálfsagt á þeim tíma.28 Um aldamótin 1800 var grunnur lagður að nákvæmari 

útlínum landsins þegar danskir mælingamenn hófu hér vinnu við landmælingar, en starf 

danska herforingjaráðsins við landmælingar á Íslandi átti eftir að endast fram á 20. öld.29 

Björn Gunnlaugsson byggði sitt kort á mælingum dönsku landmælingamannanna, en það 

tíðkast mikið í kortasögunni að byggja á verkum annarra, því ekki er það á færi hvers sem 

er að fara út í yfirgripsmiklar landmælingar. Lýsir Ágúst Böðvarsson því í bók sinni 

Landmælingum og kortagerð Dana á Íslandi hvernig starfið gekk fyrir sig við upphaf 20. 

aldar, en þetta var þá fimm manna starf: 

Mælingamaðurinn mátti ekki vera þreyttur þegar hann átti að framkvæma 
hina nákvæmu mælingu, og skrifarinn mátti ekki vera skjálfhentur við bókun 
sína á mælingunni, enda var yfirleitt snilld að sjá bókunina. Þar stóð hver 
bókstafur skýr og ótvíræður svo að aldrei léki vafi á hvað hann merkti. 
Bókarinn endursagði einnig hverja tölu, sem bóka skyldi, svo að 
mælingamaður gæti fylgst með að rétt væri bókað. Fjórar umferðir voru 
mældar af hverju miði til útjöfnunar í aðalnetinu, en 2-3 í hjálparstöðum eftir 
aðstæðum. Þegar vindur blés var settur upp skermur til að verja tækið titringi 
og þegar sólin skein var tækinu skýlt með stórri og öflugri sólhlíf, því að ef 
sólin náði að skína á tækið gat það mishitnað svo að mælingin varð 
ónákvæmari. Dáti var látinn standa og hagræða sólhlífinni eftir þörfum. 
Aldrei var brugðið frá þesum varúðarráðstöfunum svo að allt væri skýrt og 
ótvírætt þegar heim var komið til útreikninga.30  

Það er því ekki að undra að kortagerðamenn hafi unnið ofan í verk hvers annars til að 

einfalda sér störfin.  

 

2.3 Landsuppdráttur Samúels af Íslandi 
Árið 1915 bað Samúel Alþingi um 1000 króna styrkveitingu til að fjármagna gerð nýs 

Íslandskorts sem nota átti við kennslu. Er stundum vísað til þess korts sem „skólakortið“. 

[Mynd 6] Líkt og margir fyrirrennarar hans byggði hann á mælingum danska 

herforingjaráðsins og korti Þorvalds Thoroddsen. Góð landakort voru ómissandi í kennslu 

á þessum tíma en mikill var skortur á þeim.31 Kortið kom að lokum út 1928 og var  

                                                
28 Markús Georgsson, „Þórður biskup Þorláksson og kortagerð hans“, Íslandsmynd í mótun - áfangar í 
kortagerð, sýning í Þjóðmenningarhúsi, Þjóðmenningarhúsið gaf út, Reykjavík, 2002, bls. 14. 

29 Ágúst Böðvarsson, Landmælingar og kortagerð Dana á Íslandi – Upphaf Landmælinga Íslands, bls. 11. 

30 Ágúst Böðvarsson, Landmælingar og kortagerð Dana á Íslandi – Upphaf Landmælinga Íslands, bls. 68. 

31 Án höfundar, „Islandskort“, Morgunblaðið, 05.09.1915, bls. 1.  

lokagerð þess teiknuð og prentuð af danska herforingjaráðinu. Vakti kortið mikla lukku 

þegar það kom út. Var meðal annars sagt um það að „uppdráttur þessi er langsamlega 

fegurstur af þeim sem áður hafa gerðir verið af landi voru í heild sinni, og ætla má að hann 

sje einnig nákvæmari en eldri uppdrættir ...“. Kortið er fallega litað, sægrænir tónar sýna 

mismunandi sjávardýpi og eru helstu fiskimið merkt inn á, brúnir tónar tákna hálendi og 

grænir láglendi. Jöklarnir eru svo hvítir með bláum útlínum og eru árnar einnig bláar.32 

Helsta gagnrýnin á kortið var fjöldi örnefna, en margir hefðu kosið að hafa fleiri slík. Var 

að öðru leyti mikil ánægja með það. Þetta þótti vel heppað skólakort, þar sem litirnir eru 

skýrir og sjást vel úr fjarlægð, en tilgangurinn var einmitt að „gefa börnum í barnaskólum 

fyrsta heildaryfirlit yfir Ísland“.33 Það er ekki að ástæðulausu að þetta kort er skólakort, því 

eins og áður hefur komið fram var ævistarf Samúels barnakennsla. Hann hefur séð að það 

vantaði nægilega gott kort til kennslu og ákveðið að gera eitthvað í því sjálfur. Það er 

ríkjandi í verkum Samúels, eins og mun skýrast þegar verk hans eru skoðuð nánar, að 

tilgangurinn með þeim er oftar en ekki að fræða. 

 

 

 

 

 

 

 

 

 

                                                
32 Á.M. „Ísland.“, Vörður, 6, árg., tbl. 28, 30.06.1928, bls. 2. 

33 Einar Magnússon, Íslandskortið nýja, Mentamál, 4. árg., tbl. 6., 01.09.1928, bls. 95. 

3. Vísindamaðurinn og listamaðurinn 

19. öldin var á margan hátt öld ferðalaga, landkönnuða og vísindamanna – afkomenda 

upplýsingarinnar. Hefur verið talað um þetta sem hinar miklu viktorísku langferðir (e. The 

great Victorian voyages/endeavours). Mikill áhuga var á Íslandi og fornbókmenntum 

landsins sem hvöttu ýmsa til að halda af stað í leiðangur til landsins.34 Stór hluti af þeim 

ferðalöngum voru bæði listamenn og vísindamenn. Segir í bók Frank Ponzi Ísland á 19. 

öld – Leiðangrar og listamenn eftirfarandi:  

„Líffærafræðingurinn Vesalius, skordýrafræðingurinn Van Kessel og 
fuglafræðingurinn Audubon eru listamenn, sem byggja list sína að hluta á 
sérstökum áhugamálum sínu, þannig að ein grein þjónar annarri. Á svipaðan 
hátt voru sumir ferðalangar, sem komu til Íslands jarðfræðingar, grasa-
fræðingar, kortagerðarmenn eða dýrafræðingar og áhuga-listmálarar að auki, 
og nálguðust viðfangsefni sitt frá ýmsum sjónarhornum. Sumir, eins og 
Mackenzie, Thienemann og Schythe skoðuðu landið sem náttúruvísinda-
menn; Henderson og Mayer skoðuðu það næstum eins og þjóðfélags-
fræðingar; aðrir, eins og Baring-Gould, Campbell og Collingwood höfðu 
einkum áhuga á bókmenntalegum og sögulegum arfi þess. Þessi fjölbreyti-
legu sjónarhorn auðga frásagnargildi mynda þeirra og opna skoðandanum 
enn eina leið til þess að lesa þær og njóta. Tvíþættur tilgangur 
sérfræðinganna fæðir oft af sér óvenjulega sýn …“35 

Ekki er ósennilegt að ferðir þessara manna hafi haft einhver áhrif á íslenska samtímamenn 

þeirra. Samúel átti margt sameiginlegt með þessum mönnum. Hann var sannarlega bæði 

vísindamaður og listamaður og skiptir hinn „tvíþætti tilgangur sérfræðingsins“ máli þegar 

verk hans eru skoðuð, hvort sem það eru teikningar hans eða vísindagreinarnar sem hann 

skrifaði margar hverjar. Greinarnar myndskreytti hann oft sjálfur eða reyndi jafnvel að 

útskýra textann á sem myndrænastan hátt svo fólk ætti auðveldara með að skilja.  Skrifaði 

hann meðal annars þennan skemmtilega texta sem sýnir ríkt ímyndunarafl í greininni 

Ýmislegt smávegis viðvíkjandi Kötlugosinu 1918 þar sem hann lýsir magni öskufallsins í 

gosinu á afar myndrænan hátt: 

„ Ef fjölkyngismenn þessara tíma væru ekki verr að sér en Sæmundur fróði 
eða Eiríkur á Vogsósum, gæti máske komið til greina að þeir létu vinna 
einhverja nytjavöru úr öskunni, t.d. seglgarn! og þó þeir hefðu það ekki fínna 

                                                
34 Magnus Magnusson, „William Morris in Iceland“, William Morris – Icelandic Journals, Mare’s Nest gaf 
út, 1996, bls. XIV. 

35 Frank Ponzi, Ísland á 19. öld. – Leiðangrar og listamenn, Almenna bókmenntafélagið gaf út, Reykjavík, 
1986, bls. 17. 

en venjulegt fjórþætt netagarn frá Sigurjóni mætti þó spinna úr því 70 biljón 
kílómetra langan spotta, sem næði 500 000 sinnum lengra út í himingeiminn, 
en sól vor er langt frá jörðinni, eða nærri miðja vegu til hins mikla Siríusar 
(hundastjörnunnar) – sem á máli stjarnfræðinga er 15 ljósár frá okkur. Mætti 
vefja þessum þræði 1750 miljón sinnum í kringum jörðina. Sú framleiðsla 
hlyti að hafa einhver áhrif fyrir útgerðamenn, því 1000 skip af Gullfoss stærð 
þyrftu 700 ferðir til að flyja afurðirnar.“  

Samúel studdist oft við vísindalega framsetningu til að koma upplýsingum fram á 

myndrænan hátt og mætti á suman hátt kalla hann upplýsingahönnuð. Mun ég leitast við að 

skýra þá fullyrðingu í næstu köflum. 

 

3.1 Brjefspjaldaútgáfa Samúels 
Árin sem Samúel gaf út póstkortin sín voru sannkallaður blómatími póstkortanna. Hann 

var í meira en áratug virkur í útgáfu póstkorta, eða brjefspjalda eins og þau voru kölluð. 

Það elsta sem ég hef fundið var gefið út 1911 en hið yngsta 1923. Í ritgerð sinni „Er 

blómatími póstkorta liðinn“ segir Ragnhildur Bragadóttir að póstkort hafi verið mikið 

notuð til að koma skilaboðum á milli manna áður en síminn varð almenningseign. Hún 

segir einnig um þau að „póstkort voru í rauninni eini tengiliður almennra borgara við 

sjónmenntir“ og að þau hafi verið eins og sófamálverk almúgans. Kortin voru þannig oft á 

tíðum geymd, sett í albúm eða jafnvel hengd upp á vegg.36 Samúel nýtti sér þennan miðil 

til að koma á framfæri teikningum og þeim upplýsingum sem hann vildi að almenningur 

gæti nálgast.  

  Árið 1913 gaf Samúel út fjögur kort. Kallast þau Íslands fjöll, Íslenzkir litir, Ár 

Íslands og Íslenzka þjóðin, en öll sýna þau Ísland eða einkenni landsins á einhvers konar 

vísindalegan hátt. Ég mun fjalla um Íslenzku þjóðina í kaflanum um Sögu Íslands. Íslands 

fjöll [Mynd 7] er eins og myndskreytt sneiðmynd af landinu þar sem tindar landsins standa 

upp úr, sett inn í tölfræðilegt samhengi, en sitthvoru megin við landið eru mælikvarðar sem 

gefa til kynna hæð fjallanna. Jöklarnir eru auðþekkjanlegir á hvítu toppunum og upp úr 

eldfjöllunum spúast eldglæringar, mismikið eftir því hversu öflug fjöllin eru. Ár Íslands 

[Mynd 2] er myndræn flokkun á ám landsins. Þar sést lengd ánna, vatnsmagn og brýr. Heiti 

ánna hverfa ofan í sjóinn, það er erfitt að greina hvort það hafi verið þannig hjá Samúel  

 

                                                
36 Ragnhildur Bragadóttir, „Er blómatími póstkorta liðinn?“, Sagnir, Háskóli Íslands gaf út, Reykjavík 2001, 
bls. 110.  

upprunalega eða hafi farið þannig í endurprentuninni. Líkt og á fjallakortinu er mælikvarði 

svo hægt sé að áætla lengd ánna.  

Kortið Íslenzkir litir [Mynd 8] er einnig merkilegt fyrir margar sakir. Kortið er 

hálfgert áróðurskort fyrir því að þríliti fáninn yrði tekinn upp fremur en hinn bláhvíti, en 

Samúel var ötull stuðningsmaður þrílita fánans. Hann vildi upplýsa og fræða fólk eins og 

komið hefur fram og með þessu korti vildi hann líklegast útskýra og sýna hvers vegna 

þríliti fáninn væri réttur fyrir íslensku þjóðina. Samúel þótti rauði liturinn ómissandi í 

fánanum þar sem honum þótti hann bæði lýsandi fyrir þau ógnaröfl úr iðrum jarðar sem 

hafa mótað landið okkar í gegnum tíðina og fyrir kraftinn eða „hugsjónaeldinn“ sem bjó 

innra með þjóðinni.37 „Eldlandið jökulkrýnda á að hafa hvítt og rautt fyrir aðalliti. – Þessa 

liti hljóta allir Íslendingar að skilja, þegar þeim er bent á þýðingu þeirra. Þar næst virðist 

viðeigandi að hafa hinn bláa lit, sem þýða má okkar fagra fjalla- og himinbláa“ skrifaði 

hann í Ísafold til stuðnings máli sínu. 

Kortið sýnir sneiðmynd af landinu, en í þetta skiptið sjáum við undirlag jarðarinnar 

og þau ógnaröfl sem búa í iðrum jarðar og eru ástæða eldgosa. Heitur eldurinn skýst í 

gegnum möttulinn og spýtist út úr þeim fjöllum landsins sem eru virk. Samúel sýnir okkur 

þarna þekkingu sína á jarðfræði, enn og aftur setur hann fram vísindalegt efni á 

myndrænan hátt svo það verði sem flestum skiljanlegt. Nokkrar setningar skreyta kortið en 

allar fjalla þær um það sama: samspil íss og elda. Á vinstri hlið kortsins er íslenski fáninn. 

Það sem er merkilegt við þetta kort er að þarna birtist þríliti fáninn sennilega í fyrsta sinn á 

prenti.38 Þetta kort var gefið út 1913 en það var hins vegar árið 1914 sem fánanefndin lagði 

fram tillögu að þrílita fánanum, sem var svo að lokum samþykktur sem þjóðfáni Íslendinga 

árið 1915.39   

 

3.2 Saga Íslands – Kortlagning þjóðar 

Eitt víðfemasta verk Samúels var Saga Íslands – Línurit af mannfjölda þjóðarinnar með 

hliðstæðum annálum sem gefið var út 1930. Í því birtist okkur upplýsingahönnuðurinn og 

fræðimaðurinn Samúel í öllu sínu veldi. Þetta er lítið rit sem inniheldur ótrúlegt magn  

                                                
37 Samúel Eggertsson, „Fánamálið“, Ísafold, tbl. 50, 01.07.1914, bls. 196. 

38 Dóra Jónsdóttir, viðtal tekið af höfundi, bls. 6. 

39 Hörður Lárusson, Jóhannes Þór Skúlason, Þjóðfáni Íslands – Notkun, virðing og umgengni, Crymogea gaf 
út, 2011, bls. 9. 

upplýsinga um sögu þjóðarinnar og landsins sem Samúel safnaði sjálfur. Tilgangurinn með 

ritinu, var að sögn Samúels „að reyna að gefa heildarmynd af líðan hinnar íslenzku þjóðar 

frá landnámstíð til vorra daga“.40 Ritið er í raun línurit sem sýnir mannfjölda Íslands allt frá 

landnámi. [Mynd 9] Samúel byggir tölur sínar á riti Bjöns M. Ólsen frá 1910 þar sem 

áætlaður var mannfjöldi þjóðarinnar á ákveðnum tímabilum. Sjálfur hefur Samúel bætt inn 

sínum eigin útreikningum en það gerði hann með „Söguna til grundvallar“, en þá hefur 

hann áætlað hvaða áhrif til dæmis drepsóttir hafa haft á mannfjöldann og byggjast tölur 

ritsins á þessum áætlunum hans.41  

Ritinu er skipt í tvo hluta, línuritið og landnámið. Lítum fyrst á línuritið en því er 

skipt niður í þrjá hluta. Fyrsti þriðjungur 9.-12. öld; annar 13.-16. öld og að lokum sá þriðji 

17.-20. öld. Hver þriðjungur fyrir sig flettist út til beggja hliða. Í miðjunni er línuritið sem 

sýnir mannfjöldann vaxa og minnka. Þar eru ártölin merkt inn á, ásamt þeim biskupum sem 

voru við völd á þeim tíma og öðrum merkum mönnum. Til hliðanna er svo skýringatexti 

um sögu hvers tímabils fyrir sig. Sögunni er skipt niður í tólf þætti sem eiga að gera sögu 

landsins góð skil og eru þeir eftirfarandi: 

 1. Aldatal – og tímabil sögunnar. Konungar Noregs og Danmerkur 

 2. Stjórnmálamenn – erindrekar, embættismenn og brautryðjendur 
 3. Lög og dómar – Innlendar og útlendar stjórnarráðstafanir 

 4. Atvinnumál  - Samgöngur og verzlun 
 5. Ísannálar – Veðráttufar og árferði  

 6.-7. Hlutfallauppdráttur – (línurit „skema“) yfir mannfjölda þjóðarinnar 
 8. Eldannálar – Jarðskjálftar, eldgos, öskufall 

 9. Drepsóttir –Eymd og hungurdauði 
 10. Menntamál – Skólar, bókmenntir og þjóðleg fyrirtæki 

 11. Innanlands atburðir 
 12. Erlend áhrif – Menn og viðburðir42 

Þriðjungana er svo hægt að taka úr bókinni og festa saman. Þá er hægt að lesa sögu 

þjóðarinnar eins og landakort. Línurit eru gegnumgangandi í verkum Samúels og kemur 

það fram á áhugaverðan hátt í þessu riti. Það sést á skýran hátt hvernig saga þjóðarinnar og  

                                                
40 Samúel Eggertsson, Saga Íslands – Línurit af mannfjölda þjóðarinnar með hliðstæðum annálum, 
Prentsmiðja Árna Valdemarssonar hf., Reykjavík 1974., bls. 17. 

41 Samúel Eggertsson, Saga Íslands, bls. 18. 

42 Samúel Eggertsson, Saga Íslands, „Þriðji þriðjungur 17.-20. öld“. 

saga landsins tvinnast saman. Landið, loftslagið og óvægin náttúran hefur mótað þjóðina 

frá landnámi –  eldgos, aðrar náttúruhamfarir, hafísár og harðindi. Íbúum landsins hefur 

fjölgað og fækkað eftir árferði en einnig hafa skæðar drepsóttir tekið sinn toll. Líkt og 

landakort og útlínur lands eru mikilvægar fyrir sjálfsmynd þjóðar er saga þjóðarinnar 

einnig órjúfanlegur þáttur í sjálfsmynd hennar. Þetta kort er einstaklega áhugavert að því 

leyti að Samúel setur hér fram sögu landsins á myndrænan hátt sem lesa á eins og 

landakort að hans eigin sögn. Þannig er sagan komin á sama stall og landakortið.   

Í júní 1913 gaf Samúel út póstkort sem kallast Íslenzka þjóðin.[Mynd 10] Á bak við 

það liggur sama hugsun og í kortinu í Sögu Íslands og eru upplýsingarnar settar fram á 

samskonar hátt. Af því má jafnvel draga þá ályktun að Samúel hafi fengið hugmyndina að 

því að þróa þetta kort 1913 þó það hafi ekki orðið að veruleika fyrr en um 1930. Út frá 

Íslandi sem situr neðarlega fyrir miðju er þjóðarmeiðurinn, en í miðju hans spretta laufblöð 

sem bera nöfn stórmenna hvers tímabils fyrir sig. Að öðru leyti er kortið byggt upp eins og 

landakortið af þjóðinni í Sögu Íslands. Flokkarnir á Íslenzku þjóðinni eru takmarkaðir við 

útlent, innlent, ís, eld og drepsóttir og greinilegt er að Samúel hefur ráðist í öfluga 

rannsóknarvinnu áður en Saga Íslands var gefin út. 

Sé rýnt í verk Samúels má glöggt sjá að hann endurvann hugmyndir sínar gjarnan 

og þróaði þær lengra. Þannig má sjá að kortið Siglingar forfeðra vorra [Mynd 10] minnir 

óneitanlega á myndina neðst á Íslenzku þjóðinni, en þar hvílir blár hnöttur þar sem Ísland 

er staðsett fyrir miðju. Við sjáum glitta í Noreg, Skotland og Írland. Í hafinu í kring eru lítil 

skip, teiknuð á frekar naívískan máta, merkt landnámsmönnum. Kortið er það lítið og 

mikið af texta að erfitt er að lesa það, en hægt er að greina meðal annars nöfn Skallagríms 

og Ingólfs Arnarssonar. Þessi teikning slær mann svolítið eins og skissa að Siglingum 

forfeðra vorra sem gefið var út mánuði síðar. Þar eru meira að segja notaðir sömu litir. Sú 

teikning er mun nákvæmari og er ekki eins flöt á að líta. Samúel reynir hér aðeins við 

þrívídd, sem vel má greina á Grænlandi sem rís hátt upp úr sjónum og fer út fyrir 

sjóndeildarhringinn. Í stað skipanna eru línur sem marka siglingaleiðir landnámsmannanna. 

Þetta ská sjónarhorn á Íslandi frá lofti sem er á báðum teikningum er sérstakt og má sjá það 

á fleiri teikningum hans.  Þetta á einnig við á forsíðu Sögu Íslands. [Mynd 5] Þar skiptir 

hnattstaða landsins miklu máli,  – „drottning hafsins“ – eins og áður kom fram í kaflanum 

um kortagerð. Teikningin er af jarðkringlunni með Ísland fyrir miðju. Þetta er í grunninn 

svarthvít pennateiking en Samúel notar tvo liti til að undirstrika vissa þætti – sem að 

sjálfsögðu eru fánalitirnir, rauður og blár. Út frá Íslandi eru rauðar línur sem marka ferðir  

Eiríks rauða til Grænlands, Leifs heppna til Vínlands og ferðir biskupa og annarra 

stórmanna til Suður Evrópu. Bláu örvarnar tákna Austur-Grænlandsstrauminn og 

Labradorstrauminn en þær rauðu Golfstrauminn.43 Einnig hefur Samúel teiknað rauðar 

eldglæringar í gjósandi fjallinu sem situr fyrir neðan Ísland. Enn og aftur sjáum við merki 

þess hversu órjúfanleg Samúel þóttu tengsl þjóðarinnar og eldsumbrota.  

 

3.3 Samúel og landnámið 
Eins og áður var nefnt þá helgaði Samúel síðasta hluta ritsins Sögu Íslands landnáminu, en 

honum þótti landnámið það allra merkilegasta við sögu landsins. Áhugi hans á landnáminu 

á rætur sínar að rekja meðal annars til þess hve skráning þess er greinargóð og að finna má 

hinar ýmsu upplýsingar um landnámsmennina í Landnámabók ásamt öðrum ritum. Þessi 

skráning er svo sérstæð í heiminum að Samúel taldi það „heilaga skyldu sérhvers 

Íslendings að kynna sér sem best þessi rit vor, sem er grundvöllur allrar vorrar sögu“.44 Í 

ritnu hefur hann listað tuttugu sýslur og í hverri fyrir sig segir hann frá þeim sem námu 

land þar. Með þessu fylgir svo kort af Íslandi þar sem hann hefur merkt inn númer 

sýslnanna svo hægt sé að setja textann í samhengi við landið. Í þessum hluta er einnig 

annað póstkort sem merkt er Landnám Íslands 874-930 [Mynd 11] og var gefið út 1923. 

Þarna birtist aftur stefið með siglingu landnámsmanna til Íslands. Þessi teikning sýnir 

landnámið á mjög myndrænan hátt. Fjöldinn allur af skipum (teiknuðum í sama stíl og á 

Íslenzku þjóðinni) sést streyma yfir Norður-Atlantshafið frá Norðurlöndum og 

Bretlandseyjum. Nöfn landnámsmanna eru merkt hverju skipi fyrir sig og aftur sjáum við 

tilraun Samúels til að útfæra betur eldri hugmynd.  

Samúel gerði nokkur póstkort sem tengjast landnáminu. Eitt þeirra heitir líka 

Landnám Íslands 874-930, [Mynd 12] og er einnig teiknað 1923. Enn einu sinni hefur 

Samúel kortlagt ferðir landnámsmanna á nákvæman hátt. Þetta er sennilega besta 

skýringamyndin af þeim sem hann gerði, því þarna nær hann að koma á eina mynd öllum 

þeim upplýsingum sem hann vildi koma á framfæri. Þetta kort er skilvirkara að því leyti að 

það er auðveldara að lesa úr því. Það er áhugavert að bera saman þessi kort sem bera sama 

heiti því að þar beitir Samúel sitthvorum frásagnarhættinum við sama efni, annað er sett 

fram á myndrænan hátt en hitt til að miðla upplýsingum sem best. 

                                                
43 Samúel Eggertsson, Saga Íslands, eftirmáli.  

44 Samúel Eggertsson, Saga Íslands, bls. 30. 



 31 

 

 

 

Mynd 12 

 

 

 

 

 

 

 

 

 

 

 

 

 

 



 32 

Niðurlag 

 

Nýlega las ég skáldsöguna Mælingu heimsins eftir Daniel Kehlmann, en hún fjallar bæði 

um ferð Alexanders von Humbolts til Suður-Ameríku sem hann fór sem landkönnuður og 

landmælingamaður, og um stjarn- og stærðfræðinginn Carl Friedich Gauss. Ég komst ekki 

hjá því að sjá einhver líkindi milli Samúels og þeirra tveggja. Þessi ótrúlegi 

þekkingarþorsti, þráin til að þekkja allan heiminn, frá litlu strái til fjarlægustu reikistjarna, 

er eitthvað sem ég tengdi við Samúel. Þorstinn og viljinn til að læra sem sýndi sig snemma 

í barnæsku Samúels gerði hann að einstökum sjálfmenntuðum vísindamanni sem leitaðist 

við að hjálpa öðrum til að öðlast menntun og þekkingu – nokkuð sem ekki var sjálfgefið. 

Allar þær teikningar sem ég hef skoðað við gagnasöfnun fyrir þessa ritgerð, sama hversu 

ólíka nálgun þær hafa á sama viðfangsefni – Íslandi, stuðla að því að miðla þekkingu og 

eru einstaklega upplýsingamiðaðar. Hann notar sjálflærða teikni- og skrautskrifarhæfileika 

sína til að miðla á myndrænan hátt, svo ekki þurfi að lesa í gegnum ógrynnin öll af efni. 

Samúel hallaðist augljóslega að því að hægt væri að lesa upplýsingar á myndrænan hátt 

eins og sést t.d. á Ám Íslands og Íslands fjöllum, en við sjáum það þó einna skýrast þegar 

hann kortleggur sögu þjóðarinnar svo hægt sé að lesa hana á myndrænan hátt í Sögu 

Íslands. Þessi stöðuga viðleitni til að birta upplýsingar myndrænt gerir það að verkum að 

kalla mætti Samúel upplýsingahönnuð. Við sjáum sömu stef og sömu teikningar oft hjá 

Samúel. Þar má sjá að hann var sífellt að þróa hugmyndir sínar og teikningar og taka þær 

eins langt og honum var unnt. Þannig var hann í stöðugri endurnýjun sem listamaður, en 

hann virðist sjálfur hafa lært eitthvað af hverri teikningu.  

Ekki má heldur gleyma því að raunverulegt ævistarf Samúels var barnakennsla sem 

hann sinnti á veturnar í 42 ár. Það kristallast ansi vel í verkum hans sem öll miða að því að 

fræða þann sem les eða skoðar. Samúel gerði sér grein fyrir því að menntun og fræðsla 

væri ekki á allra færi þar sem hann hafði sjálfur reynt það á eigin skinni. Hann gerði því 

það sem í hans valdi stóð og notaði hina ýmsu miðla til að koma þekkingu sinni á framfæri. 

Hann trúði því að menntuð og upplýst þjóð væri betri, og að með skilning og þekkingu á 

eigin sögu og landi gæti þjóðin risið upp og orðið sjálfstæð. Það er líkt og í honum hafi 

búið eitthvert kennaraeðli. Hann virðist hafa talið það skyldu sína að fræða aðra eftir öllum 

mögulegum leiðum. 

 Samúel var maður síns tíma, ef þannig má að orði komast. Áhrifa 

sjálfstæðisbaráttu, þjóðernishyggju, vísinda og menntunar – hluta sem voru áberandi við 

upphaf 20. aldar – gætir greinilega í verkum hans. Hinar ýmsu birtingamyndir hans af 

Íslandi – landakortið, sneiðmyndir, kort af þjóðinni og kort af ferðum landnámsmanna  – 

miða allar að því að vera sameiningartákn fyrir íslenska þjóð. Að mati Samúels var saga 

landsins gífurlega mikilvæg og þá sérstaklega landnámið, eins og endurspeglast í verkum 

hans. Kortið sem segir sögu íslensku þjóðarinnar frá landnámi er því mikilvægt fyrir 

sjálfsmynd hennar, því það er hægt að læra svo ótal margt af sögunni. Miðlarnir sem 

Samúel notaði til að koma sannfæringu sinni á framfæri voru kort til að hafa í skólastofum, 

póstkort – sem á þeim tíma voru notuð í stað síma til að koma skilaboðum manna á milli, 

og að lokum ritið Saga Íslands, sem hann hugsaði einnig sem kennslurit. Að mati Samúels 

var þetta kort af þjóðinni alveg jafn mikilvægt fyrir sjálfsmynd þjóðarinnar og landakort. 

Þannig verður sagan hálfgert tákn þjóðarinnar líkt og landakortið, en að mati Samúels voru 

menntun og þekking á sögunni lykilatriði fyrir reisn þjóðarinnar.  

